
171

Coscicchè pe provâse quella votta

No gh’è fra-i Europei chi vegne a mezo,

E a festa pe ûn bon pesso a l'ëa interrotta;

Ma ä fin consciderando, che l’ëa pezo

No presentâse che arrischiâse ä lotta,

Temo e Martin, perchè ghe va de mezo

L’onô da so nazion e ô proprio onô,

Vegnan pe-i primmi e a sfidda aççettan lô.


172

O seguivan Zambullo ô timonê,

Che fra-i mainæ, benchè ô l’ëa mezo sordo,

Doppo Temo e Martin ô l'ëa ô megio lê;

E ûn tâ Palanco, ô quæ ô façeiva a bordo

Da nave de Colombo da barbê,

E ûn Tolosan, che in tutto ô l'ëa balordo,

Fêua che a tiâ ô remmo, nominôu Chinchilla,

Fræ da læte e compâ de Bovadilla.

Pe regattâ i Indien çernùi fra mille

Ean da stessa bravûa, tutti da pao,

Ean i megio che foisan ne-i Antille,

Ciôè da Giammaica gh’ëa Taöta e Zao,

Un pä de cagnastroîn fei comme Achille,

E Omai, ch’ô l’ëa ûn malemmo de Cibao,

Caramoro de Cubba, e infin Giarico

Da Guadaluppa e nevo do cacico.


174

Se çerneivan a lancia i Europei

Ciù bella e spiccia de so caravelle,

E uña canoa sceglieivan quelli fei

Çinque isolani de ciù spicce e belle,

E distanti dä meta quæxi sei

Migge s’andavan a postâ con quelle;

E stavan a aspëtâ co-e moen a-ô remmo,

Che a Pinta a spare, e ô cappo ô digge:[sic] andemmo.

